RELACION

PËR PROJEKTLIGJIN

PËR 
DISA SHTESA DHE NDRYSHIME NË LIGJIN NR.110/2018, “PËR NOTERINË”

I.	QËLLIMI I PROJEKTAKTIT DHE OBJEKTIVAT QË SYNOHEN TË ARRIHEN
Ky projektligj ka për qëllim përcaktimin e rregullave dhe dispozitave për kontrollin dhe marrjen e masave të përshtatshme për të adresuar lidhjet kriminale të të interesuarit, kandidatit për noter, zëvendësnoterit ose noterit, si dhe të garantohen masa efektive për të parandaluar depërtimin e elementëve kriminalë ose të lidhur me ta në këtë profesion. 

Shqipëria prej Shkurt 2020 është përfshirë në listën e vendeve “nën monitorim të shtuar”/ “lista gri” nga Grupi i Posaçëm i Veprimit Financiar (FATF), organ ndërqeveritar që përcakton në nivel ndërkombëtar standardet dhe që nxit zbatimin efektiv të masave ligjore, rregullative dhe operacionale për luftën kundër pastrimit të parave, financimit të terrorizmit, etj. Miratimi i këtij projektligji ka për qëllim përmbushjen e rekomandimeve të FATF dhe MONEYVAL, në kuadër të luftës kundër pastrimit të parave dhe financimit të terrorizmit.

Objektiv i këtij projektakti është që të garantojë integritetin dhe besueshmërisë  e të interesuarit, kandidatit për noter, zëvendësnoterit ose noterit duke kontrolluar dhe duke marrë masa përkatëse në rast se ata përfshihen në kryerjen e veprimeve ose mosveprimeve që përbëjnë një nga veprat penale të parashikuara në pikën 1, të nenit 3, të ligjit nr. 10 192, datë 3.12.2009, “Për parandalimin dhe goditjen e krimit të organizuar, trafikimit dhe korrupsionit nëpërmjet masave parandaluese kundër pasurisë”, të ndryshuar, si dhe mungesa e kontakteve të papërshtatshme me një person të përfshirë në krimin e organizuar. 

Me ndryshimet në ligjin nr. 110/2018 synohet që të kontrollohet ndër të tjera, jo vetëm gjendja gjyqësore e të interesuarit, kandidatit për noter, zëvendësnoterit ose noterit, sipas parashikimeve aktuale në ligj por edhe integriteti dhe besueshmëria e tij, si dhe mos përfshirja në listën e personave të shpallur sipas legjislacionit në fuqi për masat kundër financimit të terrorizmit. Ky verifikim do të kryhet krahas verifikimit të kushteve të tjera gjatë të gjithë hallkave përmes së cilave kalon procesi për hyrjen në profesionin e noterit konkretisht, verifikimi i kushteve do të kryhet përpara pjesëmarrjes në provimin e pranimit në formimin fillestar, përpara se të bëhet kandidat për noter, përpara pjesëmarrjes në provimin e kualifikimit. 

Gjithashtu, objekt i këtij ligji është edhe marrja e masave përkatëse për pezullimin dhe heqjen e licencës si sanksione proporcionale, frenuese dhe efektive për adresimin e rasteve të përfshirjes së noterit dhe zëvendësnoterit në veprimtari të jashtëligjshme, por duke garantuar të gjitha të drejtat e këtyre subjekteve në kuadër të procesit të rregullt ligjor.

II.	VLERËSIMI I PROJEKTAKTIT NË RAPORT ME PROGRAMIN POLITIK TË KËSHILLIT TË MINISTRAVE, ME PROGRAMIN ANALITIK TË AKTEVE DHE DOKUMENTE TË TJERA POLITIKE

Projektakti lidhet me Programin Qeverisës 2017-2021, në pikën 3.1 “Shteti Ligjor dhe Drejtësia e Re”, ku parashikohet se reforma e shërbimeve publike të ofruara nga profesionet e lira, (noteria, avokatia, ndërmjetësimi) do të synojë shërbime ligjore, sa më cilësore dhe profesionale për qytetarët. Në këtë kuadër do të forcohen kushtet dhe kriteret profesionale për subjektet që e ofrojnë këtë shërbim publik, si dhe forcimi i mekanizmave kontrollues me qëllim shmangien e abuzimeve dhe veprimeve joligjore. Do të marrë fund praktika e dhënies së licencave pa asnjë kriter nëpërmjet përfshirjes së mekanizmave filtrues efektiv për ta bërë shërbimin sa më profesional dhe për të shmangur abuzimet. Gjithashtu, dispozitat e këtij ligji lidhen dhe me çështjen e rendit dhe sigurisë publike pasi në këtë program parashikohet se lufta pa kompromis dhe ndëshkimi i ashpër penal ndaj grupeve dhe/ose organizatave kriminale të ndryshme, duke goditur çdo aset ekonomik të paligjshëm të tyre, përbën një prioritet absolut për Qeverinë shqiptare.

Projektligji është i planifikuar në programin e përgjithshëm analitik të projektakteve të Këshillit të Ministrave për vitin 2021 miratuar me vendimin nr. 1121 datë 30.12.2020 të Këshillit të Ministrave.


Miratimi i projektaktit është në përputhje me politikat e Këshillit të Ministrave të Republikës së Shqipërisë, sa i takon angazhimit në mënyrë intensive për të përmbushur rekomandimet nga ana e organizmave ndërkombëtar në kuadër të luftës kundër parandalimit të pastrimit të parave dhe financimit të terrorizmit.

Përmes vendimit nr. 1, datë 19.2.2020, “Për krijimin e grupit ndërinstitucional të punës për të përmbushur rekomandimet e ICRG- FATF” Shqipëria ka ndërmarrë një angazhim politik për të punuar me Grupin e Posaçëm të Veprimit Financiar (Financial Action Task Force, ndryshe “FATF”) dhe Moneyval, me qëllim forcimin e luftës kundër pastrimit të parave dhe financimit të terrorizmit dhe adresimin e çështjeve në kuadër të planit ICRG/FTAF ku parashikohet rezultati imediat IO3.3 “Kërkohen amendime në ligjin për noterinë – revokime licencash edhe nga Ministria e Drejtësisë”. 

III.	ARGUMENTIMI I PROJEKTAKTIT LIDHUR ME PËRPARËSITË, PROBLEMATIKAT, EFEKTET E PRITSHME

Argumenti kryesor lidhur me projektligjin në fjalë, është nevoja për të kontrolluar lidhjet kriminale të të interesuarit, kandidatit për noter, zëvendësnoterit ose noterit, dhe garantimi i masave efektive për të parandaluar depërtimin e elementëve kriminalë në këtë profesion. 
Gjithashtu, nevoja për ndërhyrje lidhet me angazhimin intensiv të Qeverisë për të përmbushur rekomandimet FATF dhe MONEYVAL, në kuadër të luftës kundër pastrimit të parave dhe financimit të terrorizmit. Shqipëria prej shkurtit të vitit 2020 është përfshirë në listën e vendeve “nën monitorim të shtuar”/ “lista gri” nga Grupi i Posaçëm i Veprimit Financiar (FATF), organ ndërqeveritar që përcakton në nivel ndërkombëtar standardet dhe që nxit zbatimin efektiv të masave ligjore, rregullative dhe operacionale për luftën kundër pastrimit të parave, financimit të terrorizmit, etj. Një nga përparësitë dhe efektet e pritshme të miratimit i këtij projektligji është përmbushja e rekomandimeve të FATF dhe MONEYVAL, në kuadër të luftës kundër pastrimit të parave dhe financimit të terrorizmit. 

Projektligji ndërhyn me masa të shpejta e të nevojshme rregullatore për të kontrolluar dhe parandaluar depërtimin e elementëve kriminalë në profesionin e noterit, si dhe për të adresuar rastet kur pas licencimit të tyre, noterët dhe zëvendësnoterët përfshihen në veprimtari kriminale përfshi këtu edhe pastrimin e parave dhe financimin e terrorizmit.
Përparësi e këtij projektakti është avancimi i luftës ndaj kriminalitetit dhe pastrimit të parave duke garantuar integritetin dhe besueshmërinë e të interesuarit, kandidatit për noter, noterit ose zëvendësnoterit. Për këtë qëllim, në dispozitat përkatëse janë prezantuar risi të rëndësishme në kushtet për ushtrimin e profesionit të noterit si pasja e integritetit dhe besueshmërisë si dhe mos përfshirja në listën e personave të shpallur sipas legjislacionit në fuqi për masat kundër financimit të terrorizmit. 

Me ndryshimet në ligjin nr. 110/2018 synohet që të kontrollohet ndër të tjera, jo vetëm gjendja gjyqësore e të interesuarit, kandidatit për noter, zëvendësnoterit ose noterit, sipas parashikimeve aktuale në ligj por edhe integriteti dhe besueshmëria e tij, si dhe mospërfshirja në listën e personave të shpallur sipas legjislacionit në fuqi për masat kundër financimit të terrorizmit. Ky verifikim do të kryhet krahas verifikimit të kushteve të tjera gjatë të gjithë hallkave përmes së cilave kalon procesi për hyrjen në profesionin e noterit konkretisht, verifikimi i kushteve do të kryhet përpara pjesëmarrjes në provimin e pranimit në formimin fillestar, përpara se të bëhet kandidat për noter, përpara pjesëmarrjes në provimin e kualifikimit. 

Integriteti dhe besueshmëria përkufizohen si mungesa e të dhënave, fakteve ose rrethanave të besueshme për përfshirjen e të interesuarit, kandidatit për noter, zëvendësnoterit ose noterit në kryerjen e veprimeve ose mosveprimeve që përbëjnë një nga veprat penale të parashikuara në pikën 1, të nenit 3, të ligjit nr. 10 192, datë 3.12.2009, “Për parandalimin dhe goditjen e krimit të organizuar, trafikimit dhe korrupsionit nëpërmjet masave parandaluese kundër pasurisë”, të ndryshuar, si dhe mungesa e kontakteve të papërshtatshme me një person të përfshirë në krimin e organizuar. Më tej në projektakt janë përkufizuar edhe termat “Kontakt i papërshtatshëm”, “Lidhje të ngushta familjare”, “Person i përfshirë në krimin e organizuar”, me qëllim krijimin e kushteve për verifikimin nëse subjektet gëzojnë integritet dhe besueshmëri.

Pra, në këtë mënyrë në dokumentacionin e nevojshëm, të mos paraqitet vetëm certifikata e gjendjes gjyqësore por edhe të dokumenteve të tjera të cilat do të vërtetojnë integritetin dhe besueshmërinë subjektit që nga shprehja e interesit për t’u bërë noter e deri në ushtrimin e profesionit të noterit. 
Risia e dytë e këtij projektakti është edhe kontrolli mbi përfshirjen e subjekteve në listën e personave të shpallur sipas legjislacionit në fuqi për masat kundër financimit të terrorizmit si kusht për hyrjen në profesion por edhe për ushtrimin e tij duke qenë se strukturat përgjegjëse të ministrisë së Drejtësisë do të përditësojnë dhe kontrollojnë regjistrin me “listën e personave të shpallur”, sipas legjislacionit në fuqi për masat kundër financimit të terrorizmit.
Efektet e pritshme të këtyre risive lidhen me përmbushjen e rekomandimeve të FATF dhe MONEYVAL, në kuadër të luftës kundër pastrimit të parave dhe financimit të terrorizmit, me qëllim nxjerrjen sa më shpejtë të vendit nga lista gri.

2. Për të kryer verifikimin e plotësimit të kushteve të sipërpërmendur dhe kushteve të cilët aktualisht janë parashikuar në ligj është përmirësuar dhe procedura e verifikimit të tyre me dispozitat përkatëse në projektligj. Një nga përparësitë e projektaktit në këtë drejtim është parashikimi i mundësisë që Ministria e Drejtësisë të kërkojë informacion ose dokumentacion shtesë nga personi i interesuar ose nga çdo organ publik nëse dokumentacioni i paraqitur nuk vërteton plotësisht përmbushjen e kritereve, nuk është i plotë, i saktë, ose ka dyshime të arsyeshme për vërtetësinë e tij. 

Në këtë mënyrë Ministria e Drejtësisë angazhohet në mënyrë proaktive për të verifikuar në mënyrë të detajuar plotësimin e kritereve, duke mos marrë si të mirëqenë dokumentacionin e paraqitur, por të kërkojë edhe informacione ose dokumentacion shtesë. Ky parashikim do të ketë ndikim të drejtpërdrejte në:
· rritjen e cilësisë së punës administrative që kryejnë strukturat përkatëse;
· kontrollin efektiv të plotësimit të kritereve ligjore nga subjektet;
· ndihmën aktive të administratës ndaj subjekteve për të paraqitur dokumentacionin dhe informacionin e saktë;
· respektimin e procesit të rregullit ligjor; 
· interesin e publikut për të marrë shërbimin nga noterë dhe zëvendësnoterë për të cilët nuk ka dyshime mbi mënyrën e licencimit të tyre.

3. Një tjetër argument për miratimin e këtij projektligji është edhe parashikimi i pezullimit dhe heqjes së licencës si sanksione proporcionale dhe frenuese në rast shkeljesh të legjislacionit në fuqi. 

3.1 Sa i përket heqjes së licencës është parashikuar që në nenin 21, të shtohen rastet e heqjes së licencës së noterit ose zëvendësnoterit. Pra, heqja e licencës së ushtrimit të profesionit të noterit do të bëhet me urdhër të ministrit të Drejtësisë edhe kur pranohet kërkesa e autoritetit përgjegjës, për revokimin e licencës së noterit, në përputhje me nenin 26 të ligjit nr. 9917, datë 19.5.2008 “Për parandalimin e pastrimit të parave dhe financimit të terrorizmit”, të ndryshuar, kur vërtetohet se noteri dhe zëvendësnoteri nuk ka integritet dhe besueshmëri, si dhe kur përfshihet në listën e personave të shpallur sipas legjislacionit në fuqi për masat kundër financimit të terrorizmit. 

Në nenin 26, të ligjit nr. 9917 datë 19.05.2008 “Për parandalimin e pastrimit të parave dhe financimit të terrorizmit” parashikohet se, kur konstatohet ose ka fakte për të besuar se, noteri është përfshirë në pastrimin e parave apo në financimin e terrorizmit apo ka kryer në mënyrën të përsëritur një ose disa nga kundërvajtjet administrative të parashikuara nga neni 27 i ligjit nr. 9917 datë 19.05.2008 “Për parandalimin e pastrimit të parave dhe financimit të terrorizmit” autoriteti përgjegjës mund t’i kërkojë autoritetit licencues dhe/ose mbikëqyrës (në këtë rast Ministrisë së Drejtësisë) të kufizojë, të pezullojë ose të revokojë licencën e një subjekti.

Megjithatë është parashikuar që në çdo rast, përpara se Ministri i Drejtësisë të vendosë heqjen e licencës së ushtrimit të profesionit të noterit, të kryejë një hetim administrativ në përputhje me rregullat e caktuara në Kodin e Procedurës Administrative, duke garantuar kështu respektimin e të drejtave të subjekteve dhe të procesit të rregullt ligjor.

Në këtë mënyrë nga njëra anë synohet që të garantohen të drejtat e noterëve dhe zëvendësnoterëve përpara heqjes së licencës, dhe nga ana tjetër, marrja e masave të shpejta dhe efikase për rastet kur mund të hiqet licenca. Me anë të këtyre dispozitave plotësohet kuadri ligjor lidhur me kërkesën e paraqitur nga ana e autoritetit përgjegjës për heqjen e licencës së noterit, përmbushet detyrimi që rrjedh nga rekomandimi i MONEYVAL, arrihet zbatimi më efikas i legjislacionit në fuqi për parandalimin e pastrimit të parave dhe financimit të terrorizmit si dhe marrja e masave të menjëhershme për ndërprerjen dhe ndëshkimin e veprimtarive të jashtëligjshme në kundërshtimin me ligjin nr. 9917 datë 19.05.2008 “Për parandalimin e pastrimit të parave dhe financimit të terrorizmit”, duke mbrojtur kështu interesat e qytetarëve dhe duke garantuar një shërbim noterial profesional dhe me integritet të lartë e të besueshëm.

Heqja e licencës do të kryhet edhe kur vërtetohet se noteri ose zëvendësnoteri nuk kanë integritet dhe besueshmëri ose kur përfshihen në listën e personave të shpallur sipas legjislacionit në fuqi për masat kundër financimit të terrorizmit. Edhe këto dy raste kanë si qëllim rritjen e standardeve të luftës kundër kriminalitetit, pastrimit të parave e financimit të terrorizmit, ndëshkimin e rasteve të tilla, si dhe ruajtjen e interesit publik për marrjen e një shërbim cilësor nga subjekte që gëzojnë integritet dhe besueshmëri të lartë 

3.2 Sa i përket pezullimit të licencës në nenin 56, është parashikuar që kompetenca për pezullimin e noterit ose zëvendësnoterit kur ndaj tij caktohet masa e sigurimit personal “arrest në burg” ose “arrest në shtëpi” për kryerjen e një vepre penale, t’i kalojë ministrit të Drejtësisë duke qenë se është një masë e cila nuk kërkon ndonjë hetim të thelluar por lidhet vetëm me administrimin e informacionit ose vendimit përkatës. Kështu ministri i Drejtësisë mund të veprojë në mënyrë të menjëhershme pa humbur kohë për shkak të veprimeve të nevojshme që duhet të kryhen për thirrjen dhe mbledhjen e Bordit Disiplinor. I njëjti arsyetim ndiqet edhe në rastet kur noteri ose zëvendësnoteri merr cilësinë e të pandehurit për një krim të rëndë të kryer me dashje ose për një vepër penale që cenon figurën dhe integritetin e profesionit të noterit. 

Ndërkohë është parashikuar që Bordi Disiplinor dhe ministri i Drejtësisë të vendosin pezullimin e licencës përkatësisht kur vazhdimi i ushtrimit të detyrës nga noteri dëmton rezultatin e hetimit ose procedimit disiplinor, pengon konkluzionin e tij të drejtë ose të rregullt, ose cenon figurën dhe integritetin e profesionit të noterit ose kur ekziston dyshimi i arsyeshëm që noteri ose zëvendësnoteri nuk ka integritet dhe besueshmëri, përgjatë gjithë periudhës së hetimit administrativ.

Më tej këto dispozita janë përshtatur me ndryshimet e nevojshme në nenet vijues për të siguruar zbatimin efektiv të nenit 56, që lidhen të drejtën për të filluar procedurën e pezullimit, njoftimet përkatëse, vendimmarrjen si dhe kufijtë e kohëzgjatjes së pezullimit. 

4. Një tjetër ndërhyrje lidhet me seancën dëgjimore para Bordit Disiplinor duke shtuar pikën 3 dhe 4. Pika 3 parashikon të drejtën e ministrit të Drejtësisë ose përfaqësuesit të tij, për të paraqitur argumentet që shkelja disiplinore është kryer dhe propozimin e masës disiplinore që duhet të merret dhe të drejtën e noterit ose zëvendësnoterit ose përfaqësuesit të tij, për të paraqitur argumentet mbrojtëse. Gjithashtu, është parashikuar që përmbajtja e parashtrimeve me shkrim të mos përsëritet gjatë seancës dëgjimore. Këto parashikime aktualisht mungojnë në ligj dhe synojnë të garantojnë pjesëmarrjen aktive në procesin që zhvillohet përpara Bordit Disiplinor, zhvillimin e një procesi të rregullt ligjor dhe të drejtën e palëve për të parashtruar argumentet e tyre, si dhe të shmangen përsëritjet e panevojshme.

Në tërësi përmes këtij projektligji ndikimet e pritshme janë: 
- përmbushja e detyrimeve ndërkombëtare të Republikës së Shqipërisë sa i përket luftës ndaj pastrimit të parave dhe financimit të terrorizmit si dhe përqasja me standardet ndërkombëtare në këtë fushë;
- parandalimi dhe ndëshkimi i shkeljeve të legjislacionit në fuqi;
- pastrimi dhe/ose mos depërtimi elementëve kriminalë në profesion;
- shërbim sa më cilësor dhe profesional për qytetarët;
- forcimi i mekanizmave kontrollues me qëllim shmangien e abuzimeve dhe veprimeve joligjore. 

IV.	VLERËSIMI I LIGJSHMËRISË, KUSHTETUTSHMËRISË DHE HARMONIZIMI ME LEGJISLACIONIN NË FUQI VENDAS E NDËRKOMBËTAR
Në përputhje me nenin 26 të ligjit nr. 9000, datë 30.01.2003 “Për organizimin dhe funksionimin e Këshillit të Ministrave”, Ministri i Drejtësisë është autoriteti i deleguar për propozimin e këtij projektligji, ndaj edhe nisma e propozuar, paraqitet si një iniciativë për shqyrtim dhe miratim nga Këshilli i Ministrave, në mbështetje të neneve 81, pika 1, dhe 100, të Kushtetutës. 
Në mbështetje të nenit 6 pika 18, dhe 18/1, të ligjit nr. 8678 datë 14.05.2001 “Për organizimin dhe funksionimin e Ministrisë së Drejtësisë” Ministria e Drejtësisë është organi publik i cili ka objekt të veprimtarisë së saj organizimin, funksionimin dhe mbikëqyrjen e kontrollin e profesionit të noterit.
V.	VLERËSIMI I SHKALLËS SË PËRAFRIMIT ME ACQUIS COMMUNAUTAIRE (PËR PROJEKTAKET NORMATIVE)

Projektakti nuk synon përafrimin me acquis të Bashkimit Evropian, ndaj edhe nuk ka vlerësim të shkallës së përafrimit.

VI.	PËRMBLEDHJE SHPJEGUESE E PËRMBAJTJES SË PROJEKTAKTIT

Projektligji përmban gjithsej 15 nene.
- Neni 1, parashikon ndryshimet në nenin 3, duke shtuar pikat “a/1”, “b/1”, “b/2” dhe “d/1” ku janë përkufizuar termat “Integriteti dhe besueshmëria”, “Kontakt i papërshtatshëm”, “Lidhje të ngushta familjare” dhe “Person i përfshirë në krimin e organizuar”. Konkretisht me këtë përmbajtje:
a/1) “Integriteti dhe besueshmëria” është mungesa e të dhënave, fakteve ose rrethanave të besueshme për përfshirjen e të interesuarit, kandidatit për noter, zëvendësnoterit ose noterit në kryerjen e veprimeve ose mosveprimeve që përbëjnë një nga veprat penale të parashikuara në pikën 1, të nenit 3, të ligjit nr. 10 192, datë 3.12.2009, “Për parandalimin dhe goditjen e krimit të organizuar, trafikimit dhe korrupsionit nëpërmjet masave parandaluese kundër pasurisë”, të ndryshuar, si dhe mungesa e kontakteve të papërshtatshme me një person të përfshirë në krimin e organizuar.”
b/1) “Kontakt i papërshtatshëm” është mbajtja e lidhjeve të qëndrueshme nëpërmjet takimeve, komunikimit elektronik ose çfarëdolloj mënyre tjetër takimi të qëllimshëm me një person të përfshirë në krimin e organizuar, që nuk kryhet për shkak të ushtrimit të detyrës ose për shkak të lidhjeve të ngushta familjare.  
 b/2) “Lidhje të ngushta familjare” është rrethi i personave që kanë marrëdhënie familjare me kandidatin për noter, zëvendësnoterin ose noterin, i përbërë nga bashkëshorti, bashkëjetuesi, fëmijët, fëmijët e fëmijëve, prindërit, vëllezërit e motrat dhe fëmijët e vëllezërve e të motrave.
d/1) “Person i përfshirë në krimin e organizuar” është çdo person që është dënuar ose proceduar penalisht, brenda ose jashtë territorit të Republikës së Shqipërisë, për një nga veprat e parashikuara në pikën 1, të nenit 3, të ligjit nr. 10 192, datë 3.12.2009, “Për parandalimin dhe goditjen e krimit të organizuar, trafikimit dhe korrupsionit nëpërmjet masave parandaluese kundër pasurisë”, të ndryshuar, me përjashtim të rastit kur është deklaruar i pafajshëm me vendim gjyqësor të formës së prerë. Personi konsiderohet i përfshirë në krimin e organizuar edhe kur: 
a) procedimi penal i filluar ndaj tij pushohet nga organi procedues për shkak të vdekjes, ose sepse nuk mund të merret si i pandehur dhe nuk mund të dënohet; 
b) deklarohet i pafajshëm nga gjykata pasi vepra penale është kryer nga një person, që nuk mund të akuzohet ose dënohet.
- Neni 2 ndryshohet duke shtuar kriteret e parashikuara në nenin 5, që lidhen me integritetin dhe besueshmërinë dhe mos përfshirjen në listën e personave të shpallur sipas legjislacionit në fuqi për masat kundër financimit të terrorizmit.
- Nenet 3, 4 dhe 5 parashikojnë ndryshimet që kryhen në nenet 6, 8 dhe 9 me qëllim harmonizimin me ndryshimet në nenin 5, mbi kriteret që verifikohen  përpara pjesëmarrjes në provimin e pranimit fillestar, përpara bërjes kandidat për noter, si dhe përpara pjesëmarrjes në provimin e kualifikimit për noter. Më tej është parashikuar që rregullat e hollësishme mbi paraqitjen dhe trajtimin e shprehjeve të interesit, si dhe verifikimin e plotësimit të kritereve ligjore të përcaktohen me urdhër të Ministrit të Drejtësisë, e drejta e Ministrisë së Drejtësisë për të kërkuar informacion dhe dokumentacion shtesë, si dhe ndalimi i pjesëmarrjes në provimin e kualifikimit të çdo kandidati për noter që nuk përmbush kushtet e parashikuara.
- Në nenin 6 është parashikuar shtimi i pikës 5, në nenin 17, ku përcaktohet detyrimi i strukturave përgjegjëse të ministrisë së Drejtësisë për të përditësuar dhe kontrolluar regjistrin me “listën e personave të shpallur”, sipas legjislacionit në fuqi për masat kundër financimit të terrorizmit.
- Më tej në nenin 7 janë bërë shtesat që lidhen me heqjen e licencës kur  pranohet kërkesa e autoritetit përgjegjës, për revokimin e licencës së noterit, në përputhje me nenin 26 të ligjit nr. 9917, datë 19.5.2008 “Për parandalimin e pastrimit të parave dhe financimit të terrorizmit”, të ndryshuar, kur vërtetohet që nuk ka integritet dhe besueshmëri si dhe kur përfshihet në listën e personave të shpallur sipas legjislacionit në fuqi për masat kundër financimit të terrorizmit. Ndërkohë përmes nenit 8, parashikohet shtimi i nenit 21/1 mbi procedurën e heqjes së licencës që përcakton detyrimin e kryerjes së një hetimi administrativ në përputhje me rregullat e caktuara në Kodin e Procedurës Administrative, nga ana e ministrit të Drejtësisë përpara se të vendosë heqjen e licencës.
- Përmes nenit 9, shtohen pikat 3 dhe 4, në nenin 47 që parashikojnë të drejtën e ministrit të Drejtësisë ose përfaqësuesit të tij, për të paraqitur argumentet që shkelja disiplinore është kryer dhe propozimin e masës disiplinore që duhet të merret dhe të drejtën e noterit ose zëvendësnoterit ose të përfaqësuesit të tij, për të paraqitur argumentet mbrojtëse. Gjithashtu, është parashikuar që përmbajtja e parashtrimeve me shkrim të mos përsëritet gjatë seancës dëgjimore. 
- Në nenin 10 parashikohen ndryshimet në nenin 56, që lidhet me pezullimin e licencës. Paragrafi i parë numërtohet me numrin 1 dhe shkronja “a” shfuqizohet pasi pezullimi i noterit ose zëvendësnoterit kur ndaj tij caktohet masa e sigurimit personal “arrest në burg” ose “arrest në shtëpi” për kryerjen e një vepre penale tashmë do të vendoset nga ministri i Drejtësisë. Ndërkohë shtohet pika “ç” në rastet e pezullimi të licencës nga Bordi Disiplinor kur vazhdimi i ushtrimit të detyrës nga noteri dëmton rezultatin e hetimit ose procedimit disiplinor, pengon konkluzionin e tij të drejtë ose të rregullt, ose cenon figurën dhe integritetin e profesionit të noterit. Sipas pikës 2, noteri ose zëvendësnoteri mund pezullohet përkohësisht nga detyra me urdhër të Ministrit të Drejtësisë, kur:
a) merr cilësinë e të pandehurit për një krim të rëndë të kryer me dashje ose për një vepër penale që cenon figurën dhe integritetin e profesionit të noterit;
b) ndaj tij caktohet masa e sigurimit personal “arrest në burg” ose “arrest në shtëpi” për kryerjen e një vepre penale, përgjatë gjithë periudhës së arrestit në burg ose arrestit në shtëpi;
c) ekziston dyshimi i arsyeshëm që noteri ose zëvendësnoteri nuk ka integritet dhe besueshmëri, përgjatë gjithë periudhës së hetimit administrativ.
- Sipas nenit 11, në nenin 57 të ligjit bëhen ndryshimet e nevojshme për të përshtatur dhe parashikuar të drejtën për të nisur procedurën e pezullimit nga ana e Bordit Disiplinor dhe ministrit të Drejtësisë.
- Neni 12 parashikon ndryshimet e nevojshme që lidhen me njoftimet për Bordin Disiplinor dhe ministrin e Drejtësisë që autoritet përkatëse bëjnë ku krahas  rasteve të përcaktuara aktualisht shtohen edhe rastet kur ato marrin dijeni për të dhëna, fakte ose rrethana të besueshme që noteri ose zëvendësnoteri nuk ka integritet dhe besueshmëri.
[bookmark: _GoBack]- Neni 13 dhe neni 14 parashikojnë ndryshimet në nenin 59, pika 1 dhe nenin 60, që lidhen me të drejtën dhe afatet për marrjen e vendimit të pezullimit nga Bordi Disiplinor dhe ministri i Drejtësisë, si dhe kufijtë e kohëzgjatjes së pezullimit.
- Neni 15, parashikon hyrjen në fuqi të ligjit 15 ditë pas botimit në Fletoren Zyrtare.
VII.	MINISTRITË, INSTITUCIONET DHE SUBJEKTET E TJERA QË KANË KONTRIBUAR NË HARTIMIN E PROJEKTAKTIT
Projektligji është hartuar nga Ministria e Drejtësisë në bashkëpunim me ekspertë të Horizontal Facility for the Western Balkans and Turkey II, Action against Economic Crime in Albania.
VIII. INSTITUCIONET DHE ORGANET QË NGARKOHEN PËR ZBATIMIN E AKTIT
Institucionet dhe organet që ngarkohen për zbatim janë Ministria e Drejtësisë, Dhoma Kombëtare e Noterëve, Bordi Disiplinor, Qendra Shqiptare e Trajnimit të Noterëve, si dhe çdo institucion i cili disponon informacion dhe/ose dokumentacion që kërkohet për zbatimin e dispozitave të parashikuara në këtë akt.
IX.	RAPORTI I VLERËSIMIT TË TË ARDHURAVE DHE SHPENZIMEVE BUXHETORE

Projektakti nuk shoqërohet me efekte financiare në buxhetin e shtetit. 

